
Undanfarin ár hefur staðið yfir kortlagning á strandlínum Suðurlands til að meta eðli og umfang breytingaa. Byggt er á frumútgáfu dönsku herforingjaráðskortanna frá 1903, fáanlegum kortum og loftmyndum frá 20. og 21. öld, og ýmsum gerðum gervitunglamynda sem berast í rauntíma. 
Suðurströnd Íslands er berskjölduð gagnvart öldum Norður-Atlantshafsins og strandrof er þar með því mesta sem þekkist í heiminum. Það er mikilvægt að þekkja og skilja þau ferli sem hafa áhrif á stöðu strandarinnar til langs og skamms tíma. Jökulár bera talsvert efni til sjávar, breytingar á farvegum þeirra, ósum og sömuleiðis myndun lóna framan við jöklana hafa einnig áhrif á strandlínuna.
Sandflutningsgeta (200-2022) var reiknuð út frá líkingu Kampuis og borin saman við mælingar á ströndinni á 21. öld. Þessi hluti verkefnisins var jafnframt meistaraverkefni Aleksandra Kallaur (2025)b. Útreikningarnir fóru fram með Python skrift og byggt var á endurreiknuðum ölduhæðargögnum og upplýsingum um stefnu og halla strandarinnar í fjölda þversniða meðfram ströndinni. Í heildina ber mælingum og útreikningum vel saman, en austast á athugunarsvæðinu ber meira á rofi en útreikningar gerðu ráð fyrir. Að hluta til getur þetta skýrst af tilkomu lóna framan við skriðjökla, þar sem grófara set sest til, frekar en vera flutt beint til sjávar með jökulám. Útreikningar á sandflutningsgetu geta veitt innsýn í þróun strandlínunnar, hvar reikna má með rofi eða setsöfnun. Næstu skref verkefnisins fela í sér mat á rúmmálsbreytingumc á einstökum hlutum strandarinnar og skoðun á lengra tímabili, eða frá árinu 1980.
Við nánari skoðun á þætti jökullóna komu áhugaverðir þættir í ljós. Jón Viðar Sigurðsson ofl. kom að  nýlega tæmdu jökullóni við Esjufjöll sumarið 2023d. Í kjölfarið var óskað eftir loftmyndatöku frá Loftmyndum ehf. af svæðinu, og bárust þær myndir hratt og vel og sýndu Fossadal með lón í lágri stöðu. Gervitunglamyndir voru nýttar til að fylgjast með lóninu fyllast á nýjan leik, og þegar það var komið í hæstu stöðu sumarið 2025 fór Jón Viðar með hikmyndavél (time lapse) og setti upp í dalnum. Því náðist tæming lónsins á myndband. Jafnframt var farið yfir myndunarsögu og þróun lónsins aftur í tímann. Þá kom í ljós að það hefði hlaupið að minnsta kosti átta sinnum. Þar sem farvegur lónsins endar í Jökulsárlóni verða áhrif hlaupanna frekar lítil, þó hækkað geti í lóninu um rúman metra strax í kjölfar hlaupa. Sumt kom á óvart við skoðun botnkorts af Jökulsárlóni. Líklegt er að áfram muni hlaupa úr lóninu næstu áratugi, en unnt verður að fylgjast með stöðu mála með gervitunglamyndum, óróamælingum og vatnshæðarmælum.

